
Lakshminrisimha Suprabhata Vimshatih

લક્ષ્મીનૃસિંહસુપ્રભાતવિંશતિઃ   

પરાઙ્કુશમુનિ વિરચિતા
અમ્બ પ્રસન્નશરદિન્દુમુખિ પ્રપન્ન-

પઙ્કચ્છટાદલનપાદસરોજયુગ્મે ।
લક્ષ્મીનૃસિંહપરિરમ્ભણરમ્યગાત્રે 

લક્ષ્મીનૃસિંહદયિતે   તવ સુપ્રભાતમ્॥ ૧॥
ભાનુઃ સ્વભાનુપરિરમ્ભણજૃમ્ભદબ્જ -

પાલિર્વલારિહરિદઙ્ગણમેતિ  દીવ્યન્ ।
શશ્વદ્ વિનશ્યતિ ચ નૈશમિદં તમિસ્રં

લક્ષ્મીનૃસિંહ   ભગવન્ તવ સુપ્રભાતમ્॥ ૨॥
યઃ પદ્મિનીં  સ્વવિરહેણ કલઙ્કિસઙ્ગ -

ભીત્યેવ સઙ્કુચિતનાલકરાબ્જવક્ત્રામ્  ।
આશ્વાસયન્નુદયમેતિ મુહુઃ  કરાગ્રૈ-

ર્લક્ષ્મીનૃસિંહ   ભગવન્ તવ સુપ્રભાતમ્॥ ૩॥
દોષાકરો નિશિ પયોજસુહૃદ્વિયોગ-

દૂરાં સ્પૃશન્ નિજકરૈર્નલિનીં  વિભાતે ।
મિત્રેણ દૃષ્ટ ઉપધાવ્ય નિલીયતેઽબ્ધૌ

લક્ષ્મીનૃસિંહ   ભગવન્ તવ સુપ્રભાતમ્॥ ૪॥
ભાવત્કપાદનખચન્દ્રરુચિદ્રવત્સ્વ-

ભાવોચ્ચલન્નયનનિઃસૃતબાષ્પપૂરાઃ ।
વિપ્રા હરિર્હરિરિતિ સ્ફુટમીરયન્તિ

લક્ષ્મીનૃસિંહ   ભગવન્ તવ સુપ્રભાતમ્॥ ૫॥
ગમ્ભીરવારિભવપઙ્કજપત્રનેત્રં

ધ્યાત્વા દ્વિજાસ્તરણિમણ્ડલમણ્ડનં ત્વામ્ ।
અર્ઘ્યં ભવત્પદસરોજયુગે ક્ષિપન્તિ

લક્ષ્મીનૃસિંહ   ભગવન્ તવ સુપ્રભાતમ્॥ ૬॥
આસન્નતિમ્મકરગર્ભતયેવ શક્ર-

કાષ્ઠામુખં વિલુલિતોડુગણાગ્ર્યજાલમ્ ।
દૂરીકૃતેન્દુતિલકં પ્રવિભાતિ પાણ્ડુ

લક્ષ્મીનૃસિંહ   ભગવન્ તવ સુપ્રભાતમ્॥ ૭॥
વિપ્રાસ્ત્રભિન્નકરકન્ધરસન્ધિબન્ધ-

મન્દેહદેહનિવહૈરિવ મેઘખણ્ડૈઃ ।
મુક્તઃ પુરા સ્વયમુદેતિ વિયદ્ દિનેશો

લક્ષ્મીનૃસિંહ   ભગવન્ તવ સુપ્રભાતમ્॥ ૮॥
પદ્માલયેષુ ગૃહિણો નિયતાઃ પ્રભાભિઃ

કિઞ્જલ્કકર્મઠગણા મકરન્દભિક્ષામ્ ।
વિશ્રાણયન્ત્યલિવટુભ્ય ઉપાગતેભ્યો

લક્ષ્મીનૃસિંહ   ભગવન્ તવ સુપ્રભાતમ્॥ ૯॥
દૂરં ગતે કુમુદિની રમણેઽતિમત્ત-

ગાયન્મધુવ્રતહઠાત્કરણાતિભીતા ।
દ્વારં ગૃહસ્ય પિદધાતિ દલારરેણ

લક્ષ્મીનૃસિંહ   ભગવન્ તવ સુપ્રભાતમ્॥ ૧૦॥
શ્રીરઙ્ગનાથશઠજિદ્ગુરુસાર્વભૌમાઃ

કૃત્વાહ્નિકં  ભુવનમઙ્ગલમાદરાત્  ત્વામ્ ।
ઉદ્બોધયન્તિ વિજયી ભવ માધવેતિ

લક્ષ્મીનૃસિંહ   ભગવન્ તવ સુપ્રભાતમ્॥ ૧૧॥
અમ્ભોજિની નિજકરૈઃ કમને સુદૂરા-

દાગત્ય તાડયતિ પત્રકવાટમાશુ ।
ઉદ્ધાટ્ય પૃચ્છતિ સુખાગમનં મિલિન્દૈ-

ર્લક્ષ્મીનૃસિંહ   ભગવન્ તવ સુપ્રભાતમ્॥ ૧૨॥
સન્તસ્ત્વદીયપદપઙ્કજવન્દનાભિ-

ર્ધ્યાનાર્ચનસ્તુતિનમસ્કૃતિબદ્ધભાવાઃ ।
ત્વાં સર્વલોકશરણં પ્રણમન્તિ ભૂયો

લક્ષ્મીનૃસિંહ   ભગવન્ તવ સુપ્રભાતમ્॥ ૧૩॥

ધ્યાયન્તિ ભાન્તિ પરિયન્તિ વદન્તિ સન્તિ
તિષ્ઠન્તિ યાન્ત્યભિનમન્તિ સમાહ્વયન્તિ ।

આકર્ણયન્ત્યનુવદન્તિ નુવન્તિ સન્તો
લક્ષ્મીનૃસિંહ   ભગવન્ તવ સુપ્રભાતમ્॥ ૧૪॥

ગાયન્તિ ભૃઙ્ગનિવહાઃ  સરસીરુહેષુ
ભ્રામ્યન્તિ પાન્થનિચયાસ્તરુણીજનેષુ ।

આયાન્તિ મન્દમરુતસ્તટિનીતટેષુ
લક્ષ્મીનૃસિંહ   ભગવન્ તવ સુપ્રભાતમ્॥ ૧૫॥

મત્તા ગજેન્દ્ર વિસરરાસ્તુરગૈર્નદન્ત્યુ-
ન્નૃત્તાસ્તુરઙ્ગતતયઃ  પ્રચરન્તિ સોક્ષાઃ ।

દૃપ્તા મહોક્ષનિકરાઃ પ્રભજન્તિ ધેનૂ-
ર્લક્ષ્મીનૃસિંહ   ભગવન્ તવ સુપ્રભાતમ્॥ ૧૬॥

કાકાઃ પ્રયાન્તિ કુહરાણિ પુરીગૃહાણાં
ઘૂકાઃ પ્રયાન્તિ કુહરાણિ મહીરુહાણામ્ ।

કોકાઃ પ્રયાન્તિ કુહરાણિ સરોરુહાણાં
લક્ષ્મીનૃસિંહ   ભગવન્ તવ સુપ્રભાતમ્॥ ૧૭॥

ડોલોત્સવે સુરગણૈરશિતેષુ તારા-
દુગ્ધાન્નખણ્ડનિવહેષ્વજમુખ્યદેયાઃ ।

ભાગા ઇવેન્દુધિષણોશનસઃ પ્રયાન્તિ
લક્ષ્મીનૃસિંહ   ભગવન્ તવ સુપ્રભાતમ્॥ ૧૮॥

વિધિશઙ્કરશક્રવિભાવિત ભો
વિજિતામરવૈરિકદમ્બ વિભો ।

વિવિધાગમસારવિહાર હરે
વિજયી ભવ દેવ રમાનૃહરે॥ ૧૯॥

ઝષ કૂર્મ વરાહ વટોઽરિપટો
ભૃગુનન્દન રાઘવ ધેનુકહન્ ।

વસુદેવસુતાનઘ કલ્કિતનો
વિજયી ભવ દેવ રમાનૃહરે॥ ૨૦॥

રઙ્ગાધિરાજશઠજિદ્ગુરુપાદપદ્મ -
ભૃઙ્ગઃ  પરાઙ્કુશયતીન્દ્રતપોધનેશઃ ।

હૃદ્યં તતાન નતમઙ્ગલદાયિ  પદ્મા-
સદ્માયિતાઙ્કનરકેસરિસુપ્રભાતમ્॥ ૨૧॥

ઇતિ મહાદેવવિરચિતા શ્રીલક્ષ્મીનૃસિંહસુપ્રભાતવિંશતિઃ     સમાપ્તા ।
સ્તોત્રસમુચ્ચયઃ ૨ (૭૩)

